
Li a de possibilitat qu’arribon en poncha de pès e que esbalançon fenèstras. 
Li Fons Ministerials per las bibliotècas, per una realtat pichòta coma la nòstra, son istats totas e doas las causas: 
una possibilitat reala e ensem un envitum a sonjar mai en gròs. 
Aver ressorças vòl dire poler chausir. 
E la chausia, encui lo mai qu’es, es un act franc polític. Avem, doncas, decidat de nos adreçar as librerias 
indipendentas, luecs vius, abitats de personas encharmaas enté li libres pas masque se crompon, mas se 
rescontron. Vòl dire assostar un ecosistèma fach de pichòtas maisons d’edicions sensiblas, d’esgards plurals, 
de suenh. Vòl dire decò se prendre lo temp d’esfulhar, escotar, se confrontar. 
D’aquestas chausias es naissua la seccion feminista de la Bibliotèca Civica de Demont. Un gèst simple, mas 
necessari: portar tèmas tròp sovent confinhats d’autres caires dedins un espaci de comunitat, dubèrt a totas e 
a tuchi. Perqué parlar de dreches, lengatge, respèct, còrps e relacions es ren quarquaren que tocha masque 
las vilas o luecs destinats: es quarquaren que nos atravèrsa. 
L’inaguracion es istaa un après-miègjorn de vòutz. 
Li avia qui legissia, qui escotava, qui trobava lo coratge de partatjar un pensier. Fremas e òmes, personas de 
la valada e arribaas da defòra, atges deferèntes, estòrias divèrsas. 
A l’entorn dai libres s’es bastia una trama prima e resistenta. 
Après, un aperitiu generós e lo concert das Triorà, tres vòutz bònas a noirir, a durbir espacis. 
E dal mentre, mans que retalhavon, empegavon, dessenhavon: emocions que prenion forma. 
Aquela jornaa nos a laissat mai d’un sovenir. 
La consciéncia que decò en montanha se pòlon crear moments potents e contemporanèus, que se pòl parlar 
d’avenir en manièra concrèta, sonjar ensem coma volem viure li nòstres luècs, se sentir al segur dins lo 
confront. 
A laissat una chorma de fremas emb lo desir de continuar, de donar vita a un grop de lectura e a nòvas ocasions 
de paraula partatjaa. A renforçat un filet en valada (emb l’Institut Comprensiu Lalla Romano, la Biblioteca de 
Vinai e aquela de Vinheul) fach de chambis, listas de libres que viatjon, ideas que s’entreçon. 
E après a laissat traças mai quietas mas decò prefondas: un mercí bomboneat en tornant en biblioteca dins li 
jorns d’après, la descubèrta d’escartaris illustrats sus l’egalitat e lo respècte da portar a una pichòta nèça, lo 
desir de continuar a esfulhar, entèndre, contar. 
Benlèu es pròpi aquest lo sèns: durbir espacis enté las personas pòlon se reconóisser, se sentir meno soletas 
e, ensem, sonjar nòvas manièras d’istar al monde. 
Decò, e sortós, en partent d’una pichòta bibliotèca de montanha.  

